Avgerð frá 13.03.2000, j. nr. 99S01-0026
Evni: Søla (privat ella vinnulig) av maskinu, 
§ 25, § 27 og § 29, nr. 1 í skattalógini

 

· Samandráttur: Toll- og Skattstovan hækkaði skattskyldugu inntøku skattgjaldarans við 150.000 kr. í samband við at hann seldi eina kúlupressu til partafelag A. Skattgjaldarin kærdi avgerðina til kommunalu skattakærunevndina, sum gav skattavaldinum viðhald í at tær 150.000 kr. vóru skattskyldug inntøka. Skattgjaldarin kærdi avgerðina til landsskattakærunevndina, sum í síni niðurstøðu segði m.a., at treytin fyri at vinningur við sølu av leysafæ er skattskyldugur samb § 27 er, at sølan fellur undir vinnuna hjá skattgjaldaranum ella at hann hevur ognað sær maskinuna fyri at selja hana við ágóða, og próvbyrðan fyri hesum liggur hjá skattavaldinum. Hesan próvbyrðu hevur skattavaldið ikki lyft. Tí skulu tær 150.000 kr. ikki leggjast afturat skattskyldugu inntøku skattgjaldarans. 

Málslýsing:
Málið snýr seg um álíkningina hjá skattgjaldaranum fyri 1994, har Toll- og Skattstovan hevur hækkað skattskyldugu inntøku hansara soleiðis:

	Skattskyldug inntøka samb. sjálvuppgávu
	176.451, - kr.

	+ søla av pressu
	150.000, - kr.

	skattskyldug inntøka broytt til
	326.451, - kr.


Hækkingin stendst av, at Toll- og Skattstovan hevur sett skattgjaldaran í skatt av søluvinningi uppá 150.000 kr. í samband við, at hann í 1994 seldi eina kúlupressu til partafelag A sambært søluavtalu frá 08.04.94.

Skattgjaldarin hevur kært hesa skattsetingina, sum Toll- og Skattstovan hevur framt fyri 1994 til Kommunalu skattakærunevndina, øki, og hevur nevndin 12.04.99 fráboðað skattgjaldaranum avgerð, sum advokatur hansara við skrivi dagfest 04.05.99 kærir til Landsskattakærunevndina.

Kommunala Skattakærunevndin lýsir málið soleiðis:
"Advokatskrivstovan hevur í skrivi 12. juni 1998 kært um broyting í skattskyldugu inntøkuni hjá skattgjaldaranum fyri 1994, har henda verður hækkað frá 176.541, - kr. til 326.451, - kr.

Kæran snýr seg um inntøkuhækkan vegna sølu.

Í kæruni sigur Advokatskrivstovan, at grundgevingar fyri kæruni koma seinni.

Toll- og Skattstova Føroya førir fram, at á eini vitjan hjá partafelagnum A komu tey fram á ein sølufaktura áljóðandi 150.000, - kr., ið ikki er inntøkuførdur.

Skattakærunevndin staðfestir, at hetta er skattskyldug inntøka sambært § 25 í skattalógini, og at framda broyting í sjálvuppgávuni fyri 1994 er samsvarandi hesum.

Avgerð:
Skattakærunevndin staðfestir, at hetta er skattskyldug inntøka sambært § 25 í skattalógini, og at framda broyting í sjálvuppgávuni fyri 1994 er samsvarandi hesum."

Kærarin og advokatur hansara gera galdandi: 
Kæran frá skattgjaldaranum er soljóðandi: "Skattakærunevndin Øki hevur við avgerð frá 12.04.99 gjørt av, at skattskylduga inntøkan hjá skattgjaldaranum fyri 1994 hækkar við 150.000,00 kr. ella frá 176.541,00 kr. til 326.451,00 kr. 

Avrit av avgerðini er móttikin her á skrivstovuni tann 19.04.99

Henda avgerð verður við hesum kærd til Landsskattakærunevndina við kravi um, at inntøkan fyri 1994 ikki verður hækkað og í øðrum lagi, at hækkanin verður minni enn tær nevndu 150.000,00 kr.

Sum skilst er avgerðin grundað á, at skattgjaldarin samb. faktura frá 11.04.94 hevur selt partafelagnum eina pressu til kúluframleiðslu fyri 150.000,00 kr.

Uttan at hava nærri skjøl at grunda kæruna á skilst, at skattgjaldarin ikki hevur havt vinning av søluni, tá tað, so vítt eg veit, ikki er avskrivað uppá pressuna, og at hann hevur gjørt nýíløgur soleiðis, at eingin vinningur er.

Sum sagt havi eg ikki skjøl, sum dokumentera hetta, men havi biðið klientin og grannskoðaran um at koma við dokumentatión. Hetta verður so sent tykkum, so skjótt hetta er tøkt.

Aðramáta verður gjørt galdandi, at ein møguligur vinningur ikki er skattskyldugur vísandi til §§ 27 og 29 í skattalógini."

Uppá fyrispurning frá Kærustovninum hevur advokaturin sagt frá, at skattgjaldarin hevur gjørt pressuna sjálvur burturúr lutum, sum hann sjálvur hevur átt, og at hetta var nakað aftaná, at virksemi í partafelagnum byrjaði fyri eini 10 árum síðani. Ikki er gjørligt at seta tal á framleiðslukostnaðin, tí talan er um lutir, sum skattgjaldarin hevur átt frammanundan og kanska nakrar nýíløgur. Eisini upplýsir advokaturin, at kúlupressan hevur verið nýtt m.a. í virkseminum hjá P/F, men at felagið ikki hevur átt maskinuna. Hesir upplýsingar eru váttaðir av bókhaldaranum hjá felagnum.

Á fundi í Landsskattakærunevndini 13.03.2000 greiddi skattgjaldarin frá, at hann síðst í tíðarskeiðnum 89 – 90 hevði fingið hugskotið til umrøddu kúlupressu, og at endamálið við pressuni var at styrkja um trolkúlurnar, so tær kundu nýtast á størri dýpi enn vanligt. Úr einum motori og einum hydrauliksystemi framleiddi hann so eina pressu, sum kundi trýsta ein jarn / stál cylindara yvir cylindaran í kúlunum, áðrenn hesar vóru samansveisaðar. Á hendan hátt vóru kúlurnar munandi sterkari enn áðrenn. Kostnaðurin av at gera maskinuna var nakrar túsund krónur, og hann rindaði sjálvur útreiðslurnar. Maskinan var síðani nýtt í kúluframleiðsluni hjá P/F, men ongantíð seld til hetta felagið. Tá bygningurin og ognirnar hjá felagnum fóru á tvingsilssølu í 1993, var maskinan ikki við í søluni, tí felagið átti ikki maskinuna. Keyparin, P/F vendi sær seinni til skattgjaldaran og vildi keypa kúlupressuna. Teir blivu samdir um ein prís uppá 150.000, - kr. At maskinan ikki var tikin við á ognaruppgerðini hjá skattgjaldaranum komst av, at hann ikki hevði hugsað um maskinuna, tá hann gjørdi ognaruppgerðina.

Uppá fyrispurning um maskinan kundi roknast sum hoyrandi til eitt "komplett kúlufabriksanlegg" segði skattgjaldarin, at maskinan einki hevði við anleggið at gera, tí hon var framleidd júst fyri at betra um produktið, sum kundi framleiðast við tí keypta fabriksanlegginum. 

Advokaturin vísti síðan á, at hann við ávísing til § 29 í skattalógini samanumtikið metti, at talan er ikki um skattskylduga inntøku, tí talan er hvørki um sølu av luti, sum kemur undir vinnuna hjá skattgjaldaranum ella um spekulatión. Hann gjørdi galdandi, at skattavaldið hevði próvbyrðuna fyri, at talan er um skattskyldugan vinning, og at skattavaldið í hesum føri ikki hevur ført nøkur prógv fyri, at vinningurin skal skattast eftir reglunum í § 27 í skattalógini.

Toll- og Skattstovan ger galdandi:
Toll- og Skattstovan greiðir frá, at skattgjaldarin var høvuðspartaeigari og stjóri í partafelagnum, sum var eitt kúluvirki, ið framleiddi trolkúlur. Hetta virkið var einasta av sínum slag í Føroyum. Virkið varð selt á tvingsilssølu í 1993 og varð tá keypt av partafelag A, ið helt fram við farmleiðsluni av trolkúlum.

Í apríl 94 seldi skattgjaldarin privat eina kúlupressu til nýstovnaða virkið fyri 150.000 kr.. Maskinan er ein serlig kúlupressa. Sambært ognaruppgerðini pr. 31.12.93 og árini frammanundan átti skattgjaldarin onga maskinu.

11.04.94 rindar partafelag A á konto hjá skattgjaldaranum 150.000 kr. og 3 dagar seinni tann 14.04. setir skattgjaldarin 55.000 kr. á konto hjá hvørjum av synunum tann eini 11 ár og hin 7 ár íalt 110.000 kr. Síðani er hesin peningur fluttur til privata virki hjá skattgjaldaranum.

Privata eginnýtslan hjá skattgjaldaranum í 1994 var bert 21.950 kr. fyri 2 vaksin og 2 børn.

Ikki hevur verið gjørligt at fingið skattgjaldaran at senda roknskapartilfarið fyri árini 1994, 1995 og 1996 inn til nærri kanningar. Á eftirlitsvitjan hjá partafelagnum A var upplýst, at maskina, ið var keypt frá skattgjaldaranum, hevði verið nýtt í virkinum frammanundan.

Toll- og Skattstovan sigur seg vera sannførda um, at maskinan, ið skattgjaldarin hevur selt til partafelagið A, er ein maskina, ið hevur hoyrt til partafelagið B. Toll- og Skattstovan metir tað vera lítið sannlíkt, at skattgjaldarin persónliga hevur keypt eina slíka maskinu, sum bert kann nýtast í framleiðsluvirkinum hjá partafelagnum B.

Grundað á nevndu viðurskifti ger Toll- og Skattstovan galdandi, at skattgjaldarin hevur havt ein skattskyldugan vinning uppá 150.000 kr. við sølu av nevndu kúlupressu, og at álíkningin fyri 1994 tí er røtt.

Í samband við fyrireiking av málinum er komið eftir, at nevnda kúlupressa, sum varð nýtt í virkseminum hjá partafelagnum B, ikki er uppførd sum ogn í roknskapinum hjá felagnum. Toll- og Skattstovan er biðin um at gera viðmerkinga til hesar upplýsing og til upplýsingarnar frá kæraranum um, at hann sjálvur hevur gjørt pressunu burturúr lutum, hann hevur átt. Til hetta hevur Toll- og Skattstovan svarað, at sambært sjóran í partafelagnum A manglaði ein maskina á virkinum, tá framleiðslan skuldi byrja í 1993. Maskinan var so keypt frá skattgjaldaranum. Um rætt er, at skattgjaldarin sjálvur hevur gjørt maskinuna, veit Toll- og Skattstovan ikki og ógjørligt hevur verið at fáa skjalprógv fyri, hvar umtalaða maskina er framleidd. Toll- og Skattstovan viðmerkir tó, at teir frá sølufelagnum í Danmark hava fingið upplýst, at teir seldu felagnum eitt " komplet fabriksanlegg ".

Viðmerkingar og avgerð frá Landsskattakærunevndini: 
Út frá framløgdu upplýsingunum og tí eingi prógv eru framløgd um annan eigara, leggur Landsskattakærunevndin til grund fyri avgerð síni, at skattgjaldarin var eigari av kúlupressuni, sum hann í 1994 seldi til partafelagið A fyri 150.000, - kr.

Avgerandi fyri, um søluvinningur er skattskyldugur ella ikki, eru tí reglurnar í § 27 og § 29 nr. 1 í skattalógini um sølu av ognum. Greitt er frá, at skattgjaldarin hevur rikið bilverkstað sum persónligt virki og annars eisini verið stjóri og høvuðspartaeigari í partafelagnum B, sum hevur nýtt umhandlaðu kúlupressu, inntil ognirnar hjá felagnum fóru á tvingsilssølu í 1993. 

Treytin fyri, at vinningur við sølu av leysafæ er skattskyldugur eftir reglunum í § 27 í skattalógini er, at søla av slíkum ognum fellur undir vinnuna hjá skattgjaldaranum, ella at hann hevur ognað sær maskinuna fyri at selja hana aftur við ágóða. Próvbyrðuna fyri, at talan er um skattskyldugan ágóða av sølu av leysafæi, liggur á skattavaldinum. 

Sum málið er lýst sæst skattavaldið ikki at hava ført prógv fyri, at søla av kúlupressuni kemur undir vinnuna hjá skattgjaldaranum. Ei heldur hevur skattavaldið á nakran hátt ført prógv fyri, at maskinan var framleidd við sølu og vinningi fyri eyga.

Tá skattavaldið soleiðis ikki hevur ført prógv fyri, at talan er um skattskylduga inntøku, avgjørdi nevndin at geva skattgjaldaranum viðhald í kæruni soleiði, at tær 150.000 kr., sum hann hevur selt kúlupressuna fyri, ikki skulu leggjast afturat skattskyldugu inntøku hansara í 1994.

Avgerðin hjá Landsskattakærunevndini kann sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum.

